
3905 Nuussuaq  
 
 
 

Najugaqatigiiffimmi Pakkutami misissuinermi nalunaa-

rusiaq 

 1. Aallaqqaasiut  

Najugaqatigiiffimmi Pakkutami misissuineq siumut ilimasaarutigineqareersima-

soq  Inatsisartut Ombudsmandiannit misissuiartortunit 15. aamma 16. septem-

ber 2025-mi ingerlanneqarpoq. Misissuineq taanna Ombudsmandip nalingin-

naasumik sulineranut ilaatillugu ingerlanneqarpoq, taamaalillunilu naammagit-

taalliummik aalajangersimasumik tunngaveqarani misissuinerulluni. 

 

Misissuinerup inatsiseqartitsinikkut tunngavia pillugu paasissutissat nalunaaru-

siami ilanngussamiittut innersuussutigaakka. 

 

Misissuiartortut tassaapput ombudsmandeqarfimmiit ombudsmandi Gedion 

Jeremiassen, inatsisilerinermi pisortaq Lars-Christian Sinkbæk, immikkut 

siunnersorti Henrik Bach, immikkut siunnersorti Petur E. Nielsen, allaffissornikkut 

sullissisoq Michael Feldballe Hansen kiisalu oqalutsit pisortaat Karoline Lyberth.  

 

Fagchefi Mathias Knude Brusgaard aamma Kommuneqarfik Sermersuumi 

(matuma kingorna kommune) immikkoortortaqarfiup pisortaa Signe Petersen 

kommunip ingerlatsivianeersut misissuinerup ilaani najuupput. 

 

Misissuinermi eqqartorneqartut ilaannaat nalunaarusiami matumani ilanngunne-

qarput.  

 

Paaqqinniffik aamma kommunimilu ingerlatsivik nalunaarusiaagallartoq manna 

pillugu oqaaseqaammik saqqummiussinissaminnut periarfissinneqarput. 

21. november 2025 

 

All. nr./brevnr.: 

2025-900-0001-20 

Sull./sagsbeh.: HB/kl 



 
 

 

2 
 

Ingerlatsiviup oqaaseqaatai e-mailikkut 30. oktober 2025-mi tiguakka. Oqaase-

qaatit taakku nalunaarusiami ilanngunneqarput. 

 

2. Misissuinerup piareersarneqarnera ingerlanneqarneralu  

Najugaqatigiiffik Pakkutaq misissuiartussamaarnermik oqarasuaatikkut 27. juni 

2025-mi ilisimatinneqarpoq, misissuinerlu pillugu paasissutissat amerlanerusut 

allakkatigut 31. juli 2025-meersutigut tigullugit. Peqatigitillugu Pakkutaq qinnui-

gaara sulisut, najugaqartut ilaqutaasullu tamaasa misissuissamaarnermik misis-

suiartortunillu oqaloqateqarnissamut periarfissaqarnerannik ilisimateqqullugit. 

 

Kommunimi ingerlatsivik oqarasuaatikkut kingornalu misissuiartussamaarnermik 

e-mailikkut 27. juni aamma 31. juli 2025-meersukkut ilisimatippara. Ingerlatsi-

viup misissuinermi alapernaasertitaasutut peqataasinnaanera tamatumunnga pe-

qatigitillugu neqeroorutigaara, tamannalu kissaatigineqarpat ilisimateqqullunga. 

Kommunimi  ingerlatsiviup 27. juni 2025-mi misissuinissami ilaarusunnertik 

nalunaarutigaat. 

 

Misissuinissaq sioqqullugu allakkatigut paaqqinniffik najugaqartullu pillugit paa-

sissutissat assigiinngitsut paaqqinniffimmit tiguakka.  

 

Paaqqinniffimmi misissuinermi Pakkutami pisortaq Sivkersoq Karlson misissuiar-

tortunit oqaloqatigineqarpoq. Taassuma  saniatigut sulisoq ataaseq, najugaqartut 

marluk ilaqutaasorlu ataaseq ataasiakkaarlugit misissuiartortunit oqaloqatigine-

qarput. 

 

Pakkutap initai misissuiartortunit aammattaaq misissorneqarput. 

 

3. Najugaqatigiiffik Pakkutaq pillugu ataatsimut oqaatigisassat  

Pakutaq Nuummiittoq kommunip najugaqatigiiffiutigivaa isumannaallisagaq 12-

inut inissalik. Pakkutaq ulloq unnuarlu inunnut paaqqutarineqartarialerujussuar-

nut 18-it 67-illu akornanni ukioqartunut paaqqinniffiuvoq.  

 

Najugaqatigiiffik Pakkutap ulluinnarni ingerlanneqarnera najugaqatigiiffiup 

pisortaanit isumagineqarpoq, Kommuneqarfik Sermersuumi Suliffeqarnermut 

Isumaginninnermullu Ingerlatsivimmi Inunnik Innarluutilinnik Sullissinermi 

immikkoortortami pisortap ataani. 

 

Najugaqatigiiffik Pakkutaq Utoqqaat Illuata Ippiarsuup illutaata ilaaniippoq,  

aaqqissuussaanikkulli Ippiarsummut atanani.  

 

4. Ombudsmandip pingaarnerusutigut naliliinera  

Pakkutami pisortaqatigiit najugaqartut toqqissisimasumik najugaqartinneqar-

nissaannik pimoorussinerat ukkatarinninnerallu pingaarnerusutigut paasisaqarfi-

gaara.  

 

Paasisara unaavoq, sulisut peqqissaarlutik suliassatik suliarigaat, aammalu 

sulisut pisortaqatigiillu eqqumaffigigaat najugaqartunut pissaanermik atuin-

nginnissaq. 

 

Naliliinera unaavoq, najugaqatigiiffik Pakkutaq ingerlalluartoq, najugaqatigiiffiup 

illutaa pitsaasuulluni, taamatullu init eqqiluillutillu kusanartuullutik.  

 

Najugaqartut misissuiartortunit oqaloqatigineqartut angerlarsimaffitsik 

nuannarerpasippaat. 

 

Pissutsit ataasiakkaat oqaaseqaateqarnissannut pissutissaqalersippaannga. 

Taakku tulliuttuni imm. 5-imiit 10-mut allaaserineqarput. 

 

5. Najugaqartup inaani kalerrisaarut 

5.1 Najugaqartut ilaata inaani misissuiartortut oqarfigineqarput, najugaqartup 

inaani aggersaanermi kalerrisaarut iikkamut ikkusimasoq atorsinnaanngitsoq. 

Najugaqartup oqaatigivaa toortagaq ukiup ataatsip missaani atorsinnaasiman-

ngitsoq. 

 

Misissuataarinikkut misissuisut paasivaat iikkamut ikkusimasoq qernertuusoq, 

displayimut eqqaanartoq qorsummik aappaluttumillu tuugassartalik. Ikkussap 

tunua-tungaani toortagartaa iikkamiit nivingaannarpoq ledningii ersiinnarlutik. 

Ajornartorsiut pisortaqatigiinnit naluneqannginneragaavoq iluarsineqarnissaalu 

noqqaassutaareersimavoq. Oqaatigineqarporli najugaqatigiiffimmi kalerrisaarutit 

sapaatip akunnerani tulliuttumi taarsersorneqartussaasut, najugaqartullu agger-

saasarnermik pisariaqartitsinerat aaqqiiffigineqassalluni. 

 

5.2 Paasivara piffissami aggersumi kalerrisaarutit pigineqartut taartissaat allat 

atuutilissasut.  

 

Inassutigaara pisortaqatigiinnit eqqumaffigineqassasoq najugaqartut inaanni 

ininilu ataatsimoorfiusartuni innaallagissamut ikkuffiit isumanaallisaaffigineqas- 

sasut, najugaqartunut sulisunullu akornutaaqqunagit. 

 

Taamaammat tamatumunnga atatillugu allatut iliuuseqaqqissanngilanga.  

 

6. Najugaqartup inaata qiiananarnera  

6.1 Ineqartut ilaata inaani pulaarnermi ineqartup misissuisartortunut oqaatigi-

vaa inip iigaaniit nillertorujussuusoq. Ineqartup tikkuarpaa siniffimmi niaqqup 

tungaa atorsinnaasunik pineqartup oqorsaaffigisimagaa. Ineqartup eqqaavaa 

nillerneranik siusinnerusukkut puammigut unitsitsilluni napparsimasimalluni, 

oqorsaasersuutigisallu qiiasarnerminut iluaqutaasimasut. 

 

Pisortaqatigiit ajornarsiut eqqumaffigivaat pedelilu peqatigalugu aaqqiissuteqar-

niarsarisimallutik. Ineqartut inaanni nillertarneranut atatillugu pisortaqatigiinnit 

oqaatigineqarpoq, ajornartorsiut ikiorsiissuteqarfiginiarlugu najugaqatigiiffimmi 

kiassaatit atorneqartartut. 

 

6.2 Inunnut innarluutilinnut najugaqarfissatut neqeroorutit pillugit nalunaarum-

mi nr. 19, 4. november 2019-imeersumi § 9, imm. 1-imi ersersinneqarpoq, 

najugaqatigiiffik isumannaallisagaq namminneq najugarisatut isigineqassasoq.  

 

Misissuiartorninnut atatillugu maluginiarpara ineqartut nammineerlutik iniminni 

pigisatik atorlugit nilleq annikillisarniarsarisaraat, oqorsaatissatut matoorutissa-

tulluunniit atorneqarnissaannut naatsorsuussaanngitsunik atortulersorlutik. 

Imaassorinarpoq pisortaqatigiinniit ajornartorsiut ikiorsiiffiginiarlugu iliuuseqar-

toqarsimasoq, init nillertut kiassarniarneranni kiassaatit saniatigut allanik kias-

saasiinikkut, ineqartulli namminneq angerlarsimaffimminni qiiarusunnginneran-

nut tamanna aaqqiissutaasimanngitsoq. 

 

Inassutigaara ineqartut namminneq iniminniinnerannut atatillugu, sapinngi-

samik qulakkeerneqaqqullugu inip iluata kialaartuunissaa nillimik suermillu 

misigiffiunngitsoq. Iliuuseqarnikkut pinngitsoortinneqarsinnaammat najugaqar-

tut namminneerlutik taamatut atuagassiaanngitsunik oqorsaasiornissaat. 

 

Taamaammat tassunga atatillugu annerusumik iliuuseqaqqissanngilanga.  

 

7. Tupap pujuanik najuussuinissamut illersuineq 

7.1. Pakkutap initaanik misissuiartortut alakkarterineranni ineeqqaniit torsuu-

saniit tupasunni sakkortooq naamaneqarsinnaavoq. 

 

Misissuinermi pisortaqatigiinnit oqaatigineqarpoq najugaqatigiiffimmi nalingin-

naasumik allattukkanik illumi malittarisassaqanngitsoq, kisiannili allaffinni ininilu 

ataatsimoorussani pujortarneq inerteqqutaasoq. Najugaqartut namminneq ini-

minni pujortarsinnaapput, kisianni isumannaallisaanertalimmik, ilaatigut sinif-

fimmi pujortartoqaqqusaanani.  

 

Peqatigitillugu misissuiartortunut oqaatigineqarpoq najugaqartut ineeraanni 

silaannarissarfeqartoq, taakkuali atorsinnaaneri ajornartorsiutitaqartartut. 

 

Pisortaqatigiinnit oqaatigineqarpoq pujortartoqartillugu najugaqartut ineeraat 

matoqqasartussaasut, taamaattoqanngippallu matut matuneqarsinnaasut. 

Pisariaqartitsineq naapertorlugu ineeqqat inillu ataatsimoortarfiit silaannaris-

sarneqartarput.  

 

Misissuiartortunit sulisut ilaata aperineqarnermi oqaatigivaa immikkoortumi 

nammineq pujorsunnimik iluaalliuuteqarneq ajorluni. 

 

Misissuiartortut najugaqatigiiffimmik misissuinerminni torsuusani ininilu 

ataatsimoorfiusartut sinnerini silaannarmut saligutinik takusaqanngillat.  

7.2. Pujortarnermik inerteqquteqarneq pillugu Inatsisartut inatsisaanni nr. 15, 

26. maj 2010-meersumi (matuma kingorna pujortarneq pillugu inatsit) ilaatigut 

makku ersersinneqarput:  

 
”§ 5. […]  
Imm. 2. Paaqqinniffik paaqqinniffimmi sulisut najugaqartullu allat pujortanngikkalu-
arlutik tupap pujuanik najuussuinissaannut illersorniarlugit sunniuteqarluartumik 
suliniuteqassaaq. Paaqqinniffiup najugaqartut peqqusinnaavai sulisut ineeqqami inis-
siamiluunniit namminerisatut angerlarsimaffittut atuuttumi isersimatillugit pujortaq-
qunagit.”  

 
 

Pujortarneq pillugu inatsit piareersarlugu suliani § 5 pillugu immikkut 

oqaaseqaatini makku ersersinneqarput: 

 
”Sukumiisumik qulakkeerinninnermut tunngatillugu  pisuni ataasiakkaani naliliineq 
apeqqutaavoq. Ineeraq namminerisamilluunniit inigisaq pujortarfiusoq sulliviup iluani 
init allat eqqarsaatigalugit soorunami matuneqarsinnaasuussaaq. Tamatuma saniati-
gut ineeqqat ataasiakkaat pujortareernerup kingornatigut silaannarissarneqartassa-
sut suliffeqarfiup peqqussutigisinnaavaa. Sulisut najugaqartullu sinnerisa illersorne-
qarnissaat qulakkeerniarlugu annertunerusumik suliniuteqartoqarnissaa pisariaqar-
tinneqarpat inini ataasiakkaani pisariaqarneratut annertutigisumik silaannarissarfiler-
suisoqarsinnaavoq. […].”     

 

7.3. Maluginiarpara Pakkutami najugaqartunut iniminni pujortartartunut inimin-

nut matunik matuseqqusisarnikkut silaannarissaqqusinikkullu tupamik najuus-

suineq pinaveersaartinniarneqartartoq, kiisalu pisariaqartitsineq naapertorlugu 

ineeqqani ininilu ataatsimoorfiusartuni silaannarissaasoqartartoq. 

 

Paasisat oqaatigineqareersut tunngavigalugit immikkortortap torsuusani ineeq-

qallu silataanni tupasunni annertuvoq, maluginiarparalu najugaqartut pujortar-

tartut ineeraasa matoqqatittuaannarneqannginnerat. Taamatullu isumaqarneq 

sakkortusarneqarpoq misissuinermi paasineqarmat matut amerlanerit anneru-

sumik minnerusumilluunniit ammaannarneranni – taamaattorli piffissami 

tamatu-mani ineeqqani matuni ammasuni pujortartoqannginnera 

maluginiarparput.  

 

Naliliinerivara, najugaqatigiiffimmi silaannarmut saligutit, pingaartumik 

torsuusani pisariaqassappallu ineeqqani pujortarfiusuni tupasunnimut iluaqu-

taassasut – aamma nalinginnaasumik illup iluata tikkata pitsaanerulersinneqar-

nissaanut. 

 

Inassutigaara Pakkutami pisortaqatigiit immikkoortortami tupap pujuanik 

najuussuisarnerup ajoqutaanera ukkatarinerulissagaat, najugaqartut pujortar-

neranni ataavartumik matuisa matoqqatinneqartarnissaat anguniarneqassasoq, 

najugaqartut inaanni atorsinnaajuaannartunik silaannarissaqarfeqassasut, 

isumaliutigineqassasorlu ininut ataatsimoorfiusartunut, tamatumunnga 

ilanngullugit pingaartumik najugaqartut inaasa silataanni torsuusani 

silaannarmut saligutinik pissarsinissaq. 

 

8. Sulitilluni ajoqusernernik nalunaarutiginninneq  

8.1 Misissuiartortunik oqaloqateqarnermi pisortaqatigiinnit ilaatigut oqaatigi-

neqarpoq, najugaqartunit sulisut nakuuserfigineqartillugit, sulisut pisortaqati-

giinnut nalunaarutiginnittartussaasut. Nakuuserfiginninnerup ilungersunassusi-

ata nalilersoreerneratigut sulinermi ajoqusernertut nalunaarutigineqarnissaa 

pineqalersinnaavoq. Aalajangersimasumik periuseqanngilaq qaqugukkut 

nakuusernerup imaluunniit pisut allat sullivimmiluunniit ajutoornerit sullivimmi 

ajoqusernertut nalunaarutigineqartarneri.  

 

8.2 Sulitilluni ajoqusernermi malittarisassat aamma sulitilluni ajoqusernerup 

nalunaarutigineqarnissaa Kalaallit Nunaanni sulitilluni ajoqusersinnaanermut 

isumannaarineq pillugu inatsisip nalunaarutitaani (sulitilluni ajoqusersinnaaner-

mut isumannaarineq) kingorna allannguuteqartinneqartumi nr. 75, 16. januar 

2017-imeersumi ersersinneqarpoq. 

 

Malittarisassat pingaarutillit pingaartumik Sulitilluni ajoqusersinnaanermut 

isumannaarineq pillugu inatsimmi §§ 2, 5-7, 35-36 aamma 52-mi ersersinne-

qarput. 

 

Kinaluunniit Kalaallit Nunaanni sulisitsisumik sullissaqartoq pissusissamisut 

imminik sulitilluni ajoqusersinnaanermut isumannaarineq pillugu inatsimmit 

illersugaavoq, suliaq aningaasarsiaqartinneqarluni suliaappat imaluunniit 

nammineq piumasutsimik suliaappat, aalajangersimasumik, utaqqiisaasumik 

imaluunniit sivikitsumik sulineruppat. 

Sulinermi ajoquserneq tassaasinnaavoq sulineq peqqutigalugu ajutoorneq 

imaluunniit napparsimalerneq. Ajutoorneq ajoquserneruvoq tassanngaannaq 

imaluunniit ullualuit ingerlaneranni pilersoq, nappaat inuussutissarsiornikkut 

pilersoq tassaavoq, nappaat sulinermi immikkut pissutsinit peqquteqarnera 

uppernarsarneqarsinnaasoq, sulisunut aalajangersimasunik suliaqartunut, 

inunnit allanit annertunerusumik navianartorsiortitaasunut. 

Ajutoornermik pisoqartillugu tamanna taarsiiffigineqarnissamik pisinnaatitaaf-

fiusinnaavoq, pineraniit piaarnerpaamik kingusinnerpaamillu ullut 9-t qaangiut-

sinnagit nalunaarutigineqartussaq. Tamanna nallertinnagu nalunaarutigineqan-

ngippat, sapaatillu akunnerisa tallimat qaangiunneranni ajoqusertoq suli nali-

nginnaasumik sulisinnaanngippat, tamanna kingusinnerpaamik tamatuma ki-

ngorna ullut 9-t qaangiutsinnagit nalunaarutigineqassaaq. Nappaatinut killilius-

saq aatsaat naatsorsorneqalissaaq paasitinneqarnermiit, piffissami nappaatip 

sulinermut attumassuteqassangatinneqalerneraniit. 

Sullivimmi ajoquserneq toqumik kinguneqartillugu – imaluunniit sullivimmi 

toqusoqartillugu, sullivimmi ajoqusernermut attuumassuteqarsinnaasumik             

– tamatuminnga pisortat oqartussaatitaat nalunaaquttap akunneri 48-t 

qaangiutsinnagit nalunaarfigineqassapput. 

Sulisitsisup pisussaaffigivaa sulinermi ajutoornerit aamma napparsimanerit 

nalunaarutigissallugit. Nakorsat kigutillu nakorsaat pisussaaffeqarput nappaatit 

inuussutissarsiornikkut pilersut nalunaarutigissallugit. Sulinermili ajoqusernerit 

taakkununnga tunngasut aamma sulisup nammineerluni nalunaarutigisinnaavai. 

Peqatigitillugu sulisitsisut tamarmik pisussaaffeqarput sulisuminnut 

qularnaarinninnissaminnut sullivimmi ajoqusernernut sillimmasiissuteqarnikkut 

aammalu Arbejdsmarkedets Erhvervssikringimut ilanngullutik. Nalagaaffik, 

Kalaallit Nunaanni Namminersorlutik Oqartussat kommunillu 

ajoqusersinnaanermut sillimmasiortariaqanngillat, sulisuili suli malittarisassat 

malillugit isumannaarinniffigineqarlutik. 

1. januar 2026-mi atuutilersinneqartussami (allannguineq pillugu Kalaallit 

Nunaanni sulitilluni ajoqusersinnaanermut isumannaarineq pillugu inatsisip 

allanngortinneqarnera nr. 436, 6. maj 2025) malittarisassat nassuiarneqarneri 

ilaatigut sullivimmi ajoqusernerup nalunaarutigineqarnissaani killiliussaq 

allanngortinneqassaaq. Malittarisassat nutaat ilaatigut imaqarput ajoquserner-

mik oqartarneq sakkukillisaaffigineqarluni, sullivimmi qaangiuttussamik  

ajoqusernerit annertunerusumik sullivimmi ajoqusernertut akuersaarneqartiler-

nerisigut, nalunaarutiginninnissamilu killiliussaq ullunut 14-inut 

allanngortinneqassaaq ullup ajoquserfiusup saniatigut sulinngitsoornermi ulloq 

siullermiit, imaluunniit sullivimmi ajoquserfiusup sulinngitsoorutaalluni ulluaniit, 

ullut 14-it qaangiunnerisigut. 

 

Kalaallit Nunaanni Sulisilluni Ajoqusernerit pillugit Sullissivik taannaavoq 

ajoqusersinnaanermut isumannaarineq pillugu inatsisimmi oqartussaasoq 

aammalu ilaatigut ajutoorneq imaluunniit napparsimalerneq sullivimmi 

ajoqusernertut akuerineqassanersoq aalajangiiffigisarlugit. 

 

8.3 Naliliinerivara, periuseq allaaserineqartoq sullivimmi ajoqusernerup 

nalunaarutigineqartarnerani ersarluttuusoq, kingunerisinnaallugulu sullivimmi 

ajoqusernertut nalunaarutigineqanngitsoorneranik inatsimmik tunngavilerne-

qarneratut. Sullivimmi pisimasuutinneqartup sullivimmi ajoqusernertut aalaja-

ngiiffigineqarnera immikkut pisortat oqartussaatitaannit aalajangiiffigineqassaaq 

sullisitsisumiunngitsoq aamma sulisumiunngitsoq. Taamaattumik isumaqarpu-

nga maannakkut periuseq atorneqartoq naleqqutinngitsoq. 

 

Inassutigaara, pisortaqatigiinnit sullivimmi ajoqusernerit nalunaarutigineqartar-

neranni periuserineqartut erseqqissaassutigineqassasut, pingaartumik ajoquser-

nermik oqartarnermi 1. januar 2026-mi atuutilersussami sakkukillisaaffigineqar-

nissaannut atatillugu, tassa sulisunut nakuuserfiginnittoqarnerit tamaasa 

sullivimmi ajoqusernertut nalunaarutigineqartalernissaat. 

 

9. Pisaanermik atuisarneq pillugu inatsisip tunniunneqarnissaa 

naammagittaalliorsinnaanermullu periarfissanik paasissutissiisarneq  

9.1. Misissuinerup nalaani Pakkutami pisortaqatigiinnit oqaatigineqarpoq, suli-

sut nutaat pissaanermik atuisarnermi inatsimmik ilinniartinneqartartut ilinniar-

titaasarlutillu. Peqatigitillugu oqaatigineqarpoq pissaanermik atuisarneq pillugu 

inatsisip aalajangersagai ukkatarinerineqartut aammalu paasissutissatut 

sakkussanik suliaqartoqartoq, taamatullu pissaanermik atuisarneq pillugu inatsit 

aallaavigalugu oqallisissiortoqartartoq.  

Misissuinerup nalaani misissuiartortunut oqaatigineqarpoq, pissaanermik atui-

sarneq pillugu inatsisip aalajangersagaanik tunniussisarneq atorneqanngitsoq, 

aamma pissaanermik atuisarnermi inatsisip aalajangersagai pillugit tiguneranut 

paasineranullu uppernarsaalluni atsiortitsineq periuutsinut ilanngunneqarsiman-

ngitsoq, taamatullu aamma najugaqartut taakkualuunniit qanigisaasa pissaa-

nermik atuisarnermi inatsisip malittarisassai pillugit naammagittaaliorsinnaaner-

mi periarfissaqarnerannik ilisimatitsisarneq aalajangersimasumik periusiunngit-

soq. 

 

Naggataatigullu misissuiartortut ilisimatinneqarput, siunissami ingerlatsivimmit 

Pakkutamiillu pissaanermik atuisarnermi inatsisip malittarisassai eqqumaffigine-

qalissasut. 

 

9.2. Inatsisartut inatsisaanni nr. 8, 20. juni 2022-meersumi § 2, imm. 1-ip 

kingorna allannguuteqartinneqartup (matuma kingorna pissaanermik 

atuisarnermi inatsit) malitsigivaa, pissaanermik atuisarnermi inatsisip 

imarisaatalu assilineranik sulisut tamarmik tunineqassasut. Tamatuma saniatigut 

allaqqavoq, imarisai pillugit ilitsersorneqarsimanertik pillugu uppernarsaallutik 

atsiussasut. 

  

Tamatuma saniatigut aalajangersakkap oqaaseqaatitaaniippoq aalajangersak-

kap siunertarigaa malittarisassat atorneqartut atorfeqartitamit paasineqarnis-

saat. Taamaattumik naammanngilaq sulisorisamut inatsisartut inatsisaannik 

tunniussiinnarneq. Sulisoq aamma malittarisassat atornissaannut ilitsersorne-

qassaaq taamaalilluni sulisup paasissavaa malittarissassat qanoq atorneqarsin-

naanerat. Sulisup malittarisassanik tunineqarnini paasinninninilu atsiornermigut 

uppernarsassavaa. 

 

Peqatigitillugu pissaanermik atuisarneq pillugu inatsimmi § 33, imm. 1-imi er-

sersinneqarpoq naammagittaaliorsinnaanermut tunngasortai ilanngullugit, 

malitarisassat pillugit paasitinneqarnissaat najugaqarfimmi aqutsisup 

taassumaluunniit tuller-sortaata qulakkiissagaat. Inuk nammineerluni 

malittarisassanik atuisinnaanngippat, § 66 malillugu naammagittaalliorsinnaa-

titaasoq, naammagittaalliorsinnaatitaasullunniit malittarisassat pillugit 

ilisimatinneqassapput. 

 

Nalunaarusiaagallartup matuma tusarniaassutigineqarnerani ingerlatsivimmiit 

oqaatigineqarpoq, pissaanermik atuisarneq pillugu ilinniartitsisoqartarnera inger-

laavartumik ingerlanneqartarsimasoq. Sulisut peqataasut pissaanermik 

atuisarnermi inatsisip paasisimanera tunniunneqarsimaneralu 

uppernarsaaffigalugu atsiortarput, tamatumani ilaatinneqarluni 

nalunaarutiginnittarnermut periutsinut tunngasut. Tamatuma saniatigut 

ingerlatsivimmit oqaatigineqarpoq sulisut nutaat tamarmik nakuusernermut 

pissaanermillu atuinermut tunngasunik ilisimatinneqarlutik nittaavigineqartartut. 

 

Kommunimit oqaaseqaatigineqartut tusaatissatut tiguakka immikkoortumullu 

tamatumunnga allamik iliuuseqaqqissanngilanga. 

 

10. Pissaanermik atuisarnermik inatsisip tuluttuunngorlugu 

nutserneqarnissaa  

10.1. Misissuinerup nalaani Pakkutap pisortaanit oqaatigineqarpoq tuluttut 

oqaasilinnik arlannik atorfeqartitsillutik, taakkualu kalaallisut qallunaatulluunniit 

oqalussinnaanngillat. 

 

Peqatigitillugu pisortamit oqaatigineqarpoq sulisut pissaanermik atuisarneq 

pillugu malittarisassanik ilinniartinneqartartut. Oqaatigineqarportaaq pissaaner-

mik atuisarnermi inatsimmi malittarisassat, naak kalaallisut qallunaatulluunniit 

atuarsinnaanatillu oqalussinnaanngikkaluarlutik sulisunit eqqumaffigineqartar-

tut. 

 

Kommuneqarfik Sermersuup fagchefianit oqaatigineqarpoq, pissaanermik 

atuisarnermi inatsisip tuluttuunngortinneqarnera kommunip nammineerluni su-

liarisimagaa. 

 

10.2. Siuliani oqaatigineqareersutut pissaanermik atuisarnermi inatsisip § 2, 

imm. 1-iata malitsigivaa, sulisut tamarmik inatsimmik tunineqassasut taassu-

malu imarisai pillugit ilitsersorneqassallutik. Sulisullu tunineqarnini imarisaanillu 

ilitsersuunneqarnini pillugit uppernarsaalluni atsiussasoq. 

Inatsisip oqaasertai malillugit paasinninnissami sulinissamilu naatsorsuutaasari-

aqarpoq atorfeqartup oqaatsitigut paasisinnaasaanik inatsisip pigineqarnissaa.  

 

Maluginiarpara Pakkutaq angerlarsimaffiillu allat tuluttut oqaasilinnik sulisunik 

atorfinitsitsisimasut kalaallisut qallunaatulluunniit oqalussinnaanngitsunik. 

Taamaakkaluartorlu pissaanermik atuisarnermi inatsit taamaallaat kalaallisut 

qallunaatullu pigineqarluni. 

 

10.3. Maluginiarpara pissaanermik atuisarnermi inatsisip malittarisassai 

kommunimit tuluttuunngortinneqarlutik kommunimit suliarineqarsimasut 

taamaalillutik sulisunit malittarisassat atuarneqarsinnaallutillu paasineqarsin-

naaniassammata.  

 

Taamaakkaluartorli paasinninnera unaavoq, pissaanermik atuisarnermi inatsisip 

aalajangersagaanik pisortat oqartussaatitaat allaganngorlugu suliaqartoq taan-

naasariaqartoq tuluttuunngortitsisuusariaqaraluartoq. Taamaalilluni paatsuu-

ngasoqannginnissaa qulakkeerneqassaaq, inatsisip oqaasertai eqqortumik tulut-

tuunngortillugit nutserneqarsimanersut, aamma sulisup oqaatsit nutserneqartut 

naapertorlugit eqqortumik sulineranut atatillugu. 

 

Pissaanermik atuisarnermi inatsisimmi malittarisassat nutserneqarnissaanut 

apeqqut immikkut suliassanngortillugu immikkoortippara. 

 

Taamaattumik tamanna nalunaarusiami matumani eqqaaneqaqqissanngilaq. 

 

11. Malitseqartitsineq 

Pakkutaq qinnuigaara sulisut, najugaqartut ilaqutaasullu nalunaarusiamik 

matuminnga ilisimateqqullugit. 

 

Nalunaarusiap matuma assilinera Kommuneqarfik Sermersuumi ingerlatsivimmut 

ilisimatitsissutitut nassiuppara. 

 

Suliaq Pakkutami misissuinermut tunngasoq matumuuna inaarlugu sulia-

rineqartutut isigaara. Tamatumani oqaatigaara qulaani imm. 10-mi oqaatigisat-

tut pissaanermik atuisarnermi inatsisip malittarisassaasa nutserneqarnissaannut 

apeqqut immikkoortillugu suliami allami suliaraara. 

 

Nalunaarusiaq manna 2025-mi ukiumoortumik nalunaarutinni ilanngunneqaru-

maarpoq, nittartakkannilu www.ombudsmandi.gl-imi tamanut saqqummiunneqa-

rumaarluni. 

ILANNGUSSAQ  

Misissuinerup inatsiseqartitsinikkut tunngavia  

Ombudsmandip sulineranut inatsiseqartitsinikkut tunngavigisaq Inatsisartut Om-

budsmandiat pillugu Inatsisartut inatsisaanni (matuma kingornatigut Ombuds-

mandi pillugu inatsit) nr. 7-imi, 1. juni 2017-imeersumi ersersinneqarpoq.  

 

Inatsisartut Ombudsmandiat Inatsisartunit qinerneqartarpoq, tak. Ombudsman-

di pillugu inatsimmi § 1, imm. 1, sulinerminili Inatsisartunut attuumassuteqarani, 

tak. § 6, imm. 1. Kalaallit Nunaanni Namminersorlutik Oqartussat kommunillu 

ataanni pisortat ingerlatsiviisa ilaat tamarmik Ombudsmandip sulinerani pineqar-

tunut ilaatinneqarput, tak. ombudsmandi pillugu inatsimmi § 7, imm. 1-imi  

oqaaseqatigiit siulliit. 

  

Oqartussaasut inuillu Ombudsmandip sulinerani pineqartunut ilaatinneqartut i-

natsiseqartitsineq atuuttoq unioqqutillugu iliuuseqarnersut suliassaminnilluunniit 

ingerlatsinerminnut atatillugu allatigut kukkussuteqarnersut sumiginnaanersul-

luunniit Ombudsmandip misissugassaraa, tak. Ombudsmandi pillugu inatsimmi § 

19, imm. 1. Ombudsmandi isornartorsiuisinnaavoq, inassuteqaateqarsinnaalluni 

suliamillu paasinninnini aamma saqqummiussinnaallugu, tak. Ombudsmandi pil-

lugu inatsimmi § 20. 

 

Ombudsmandi pillugu inatsimmi § 16-imi oqaaseqatigiitsigut siullertigut aalaja-

ngersarneqarpoq paaqqinniffiit suliffeqarfiilluunniit kiisalu atorfeqarfiit allat Om-

budsmandip sulinerani pineqartunut ilaatinneqartut suulluunniit Ombudsmandip 

misissorsinnaagai. Taamatut misissuinermut atatillugu – Ombudsmandi pillugu 

inatsimmi §§-ini 19-imi 20-milu aalajangersarneqartut saniatigut – Ombuds-

mandip pissutsit paaqqinniffiup aaqqissuussaaneranut ingerlanneqarneranullu 

tunngasut kiisalu pissutsit paaqqinniffimmik atuisut pineqartarnerannut taakkulu 

pillugit ingerlatanut tunngasut inuppalaartumik misigittartumillu isiginnittaaseq 

aallaavigalugu naliliiffigisinnaavai, tak. Ombudsmandi pillugu inatsimmi § 16-imi 

oqaaseqatigiit aappaat. 

